
Annotatsiya: Ushbu maqolada O‘rta asarlarning ikki buyuk davlati 

Temuriylar va Xitoy (Min) davlatlari o‘rtasidagi o‘zaro munosabatlarda choy va ot 

savdosining ahamiyati. Xitoyning markaziy shaharlarida Samaerxan shahridan 

keltirilgan otlar sotiladigan bozorlarning mavjud ekanliligi, ayniqsa xitoy imperatori 

saroylarida movaraunnahrdan keltirilgan otlarning mavjud ekanligi to‘g‘risidagi 

malumotlar dalillangan. 

between the two great states of the Middle Ages, the Timurids and the Chinese (Min) 

states. The existence of markets where horses brought from Samaerkhan were sold in 

the central cities of China, especially the information about the presence of horses 

brought from Movaraunnahr in the palaces of the Chinese emperors, has been 

proven. 

Sharq xalqlarining o‘zaro iqtisodiy, madaniy va diplomatik aloqalarining 

yo‘lga qo‘yilishi, shakllanib va rivoj topib borishida Xitoyning qadimgi poytaxti – 

Chanan (hozirgi Sian) shahridan boshlanib, O‘rta yer dengizining sharqiy sohillari 

mintaqasi, Old Osiyo mamlakatlari orqali Yevropaga qadar cho‘zilgan Buyuk ipak 

yo‘lining ahamiyati katta bo‘lib hisoblanadi[4,69]. 

 Uzoq asrlar davomida harakatda bo‘lgan Ipak yo‘li savdosi XIV asrdagi 

o‘zaro urushlar davrida bir muddat pasayib, uning nisbatan tinch shimoliy tarmog‘i 

taraqqiy etgan. XIV asrning 70-yillarida Movarounnahrda Amir Temur o‘zaro 

urushlarga barham berib, markazlashgan davlat tuzgan bo‘lsa, Xitoydan Amir Temur 

bilan deyarli bir vaqtda oddiy dehqon oilasiga mansub Chji Yuan Chjan yangi 

mahalliy Min sulolasiga asos solgan. Har ikki davlat ham hukmronlikni saqlab qolish 

maqsadida mo‘g‘ullar bilan og‘ir kurash olib borishga majbur bo‘lganlar[5,75]. Amir 

Temur parchalanib ketgan Chingizxon merosini qayta birlashtirish yo‘lidan borgan 

bo‘lsa, Min sulolasi mo‘g‘ullar merosini butunlay yo‘qotishga harakat qilgan. Ammo, 

Xitoyning mo‘g‘ullar bilan kurashi qiyin kechib, dasht, cho‘l hududlarida istiqomat 

qiladigan mo‘g‘ullar bilan kurashlarda qo‘shin uchun otlar zarur bo‘lgan. urush 

holatida mo‘g‘ullar o‘z raqiblariga otlarni sotishi deyarli imkonsiz bo‘lgan. Shu 

sababli Xitoy Min sulolasi asosan Movarounnahrda tashkil topgan Amir Temur 

saltanati bilan savdoni rag‘batlantirish va otlar sotib olishni qo‘llab-quvvatlash 

yo‘lidan borgan. Natijada, Min sulolasi davrida Shimolda mo‘g‘ullar bilan raqiblik 

davom etgan bir davrda armiyani otlar bilan ta’minlash davlat ahamiyatidagi vazifa 

bo‘lib qolgan. Movarounnahrda choy qadrlanganligi sababli, “qo‘shnilarga choy 

sotish orqali ularni xursand qilish” va choyga ot almashtirishga oid tadbirlar 

belgilangan[2,191]. Albatta ot savdosi muhim daromad manbai bo‘lish bilan birga 

har bir ot yoki uning turini o‘z bahosi bo‘lgan. Asl zotli otlar hamisha qadrlanib, 

yuqori narxlarda baholangan. Xitoy tarixiga bag‘ishlangan tarixiy adabiyotlardagi 

ma’lumotlarda, Ayniqsa, Aligu (arg‘umoq) zotli otlar yuqori baholangan bo‘lib, bu 

zotdagi otlar xorijga kam chiqarilgan. Chunki, arg‘umoqlarda Amir Temur 

saltanatining o‘zida ham doimo xaridorlar topilgan. Shuningdek, Xitoy Min 

sulolasiga ham kam miqdorda etkazib berilgan. Xitoyga olis cho‘l, tog‘ va boshqa 

tabiiy to‘siqlar orqali haydab kelingan kam miqdordagi arg‘umoqlar asosan imperator 

oilasi shaxsiy otxonasiga olib qolingan. Bundan tashqari, xitoyliklar Da ma deb 

nomlagan otlar ham hozirgi Qozog‘istonning sharqiy qismi, Sharqiy Turkiston va 

Mo‘g‘uliston hududlaridan olib borilgan. Xitoyliklar tilidagi Da iborasi tatar (Dadei) 

so‘zining qisqa talafuzi bo‘lib, xitoy tilida ma ot degan mazmunga ega. Ya’ni, Da ma 

tatar otlari ma’nosini bildiradi. Da ma otlari Aligu (arg‘umoq) va Si ma (G‘arb) 

otlaridan bir qadar past narxda sotilgan. Xitoyda Amir Temur saltanatidan savdo-

sotiq orqali olib kelinadigan otlar o‘zining tana tuzilishi nozikligi, shu bilan birga 

chopqirligi va chidamliligi sababli qimmat sotilgan. Shuning uchun 

Movarounnahrdan zotdor otlarni keltirib Xitoy ichki bozorida sotish davlat 

tomonidan rag‘batlantirilgan. Shu bilan bir qatorda Xitoyda otlar narxini haddan 

ziyod oshib ketishi va ichki norozilik kelib chiqishini oldini olish maqsadida davlat 

tomonidan otlar zotini sotib olish va sotish miqdori chegaralab berilgan. Tarixiy 

adabiyotlarda keltirib o‘tilgan ma’lumotlar tahlili shunday xulosaga kelish uchun asos 

bo‘ladi. Masalan, Xitoyga olib kelinadigan har bir bosh aligu (arg‘umoq) zotli ot 

narxi turli ranglardagi atlas matosidan to‘rt bo‘lak, ichki va ustki kiyimlar tikishga 

mo‘ljallangan tafta matosidan sakkiz bo‘lak deb belgilangan. SHuningdek, tuya 

uchun uch bo‘lak atlas va o‘n bo‘lak tafta matosi belgilangan bo‘lsa, Da da (tatar) 

otlari uchun bir bosh ipak sarposi va sakkiz bo‘lak tafta eng yuqori narx sifatida 

belgilangan[5, 127]. Keltirilgan ma’lumotlardan ushbu keltirilgan narxdan ortiq 

sotmaslik belgilab qo‘yilgan deb xulosa qilish mumkin. Xitoy tarixiga oid 

adabiyotlarda Amir Temurning 1387 yilda Xitoyga dastlab yuborgan elchisi sifatida 

qayd etilgan Xafaeyszы (Hofiz) imperator Xun’-u huzuriga, g‘arbliklarning Da ma 

zotli otlarini va olmoslar olib kelganligi, buning evaziga oltin iplar qo‘shib to‘qilgan 

atlaslar va qog‘oz berishni iltimos qilganligiga oid ma’lumotlar mavjud[3, 24]. 

Bundan esa ot evaziga savdoda alohida imtiyoz olishga erishi mumkin bo‘lgan, degan 

xulosaga kelish mumkin. Shuningdek, 1390 yilda samarqandlik savdogar SHo Jo‘rali 

(Shachieer Aliyi) Xitoyning chegara shahri Langchjou bozorida 670 bosh zotdor 

otlarni sotib, mahalliy hokimda yaxshi ta’surot qoldirgan. Mahalliy hokim 

imperatorga yo‘llagan hisobotida uga min sulolasi poytaxtda savdo qilish imtiyozini 

berishni so‘ragan[6,24]. Chunki, o‘sha vaqtda mamlakat ichkarisida xorijliklarni ot 

savdosida ishtiroki ta’qiqlangan bo‘lib, chegara shaharlarda ot savdosi amalga 

oshirilish belgilab berilgan. Arg‘umoq otlar o‘zining uchqurligi bilan shuhrat 

qozongan bo‘lib, bu kabi otlarni Min saltanatiga olib kelgan savdogar yoki elchi o‘z 

mamlakatida sotish uchun imperatordan istagan mahsulotini sotib olish imtiyoziga 

ega bo‘lgan. 1394 yilgi Amir Temur elchilari Min saltanatiga olib kelgan 200 bosh 

zotdor ot evaziga imperator uyurni haydab kelgan savdogarlarga odatiy sovg‘alardan 

tashqari Xitoyda savdo qilishni osonlashtirish maqsadida ularga qog‘oz pullar ham 

ulashgan. Amir Temur elchisi sifatida 1396 yilda Xitoyga borgan Daeryueshi 

(Darvishali) imperatorga sovg‘a sifatida aligu ot zotlaridan ikkita, si ma (g‘arb oti) 

zotlaridan ikkita tuhfa qilib, atlas tafta va choyni arzonlashtirilgan narxda sotib 

olishni iltimos qilgan. Yirik miqdordagi va turli zotga mansub otlarni Xitoyga 1397 

yilda elchi sifatida borgan Alemadan (Alomatdin) boshchiligidagi karvon olib borgan 

deb xulosa qilish imkonini beruvchi ma’lumotlar mavjud. Chunki, elchilik tarkibidagi 

yigirma kishilik yirik savdogarlar ham bo‘lib, ularning etakchisi musulmon Chjalula 

(?) degan shaxs bo‘lganligi ma’lum. Bu elchilik tarixiy adabiyotlardagi 

ma’lumotlarga qaraganda, Min saltanati poytaxtiga hammasi bo‘lib, 1095 ta ot savdo 

imtiyozlariga erishish maqsadida olib kelinganligi qayd etib o‘tilgan[7,78]. Amir 

Temur saroyida bo‘lgan Ispan elchisi Rui Gonsales de Klavixo Samarqandga elchi 

sifatida kelgan Xitoy vakillari bilan muloqoti xususida o‘z esdaliklarida yozib, 

Xitoyda otlar qimmatligi, sababi Min saltanati qo‘shini soni ko‘pligida ekanligi, 

Xitoyda faqat mingboshi (syaovey) darajasiga ega bo‘lganlargina ot minib yurish 

huquqiga ega ekanligi, bu imtiyozga ega bo‘lganlarni soni Min saltantida 400 ming 

kishidan ortiqroq degan biroz bo‘rttirilgan ma’lumotlarni keltirib o‘tganligini 

ko‘rishimiz mumkin[8,635]. Aslini olganda Xitoy iqlimi otlarni etishtirish imkonini 

bermaganligi turli mubolag‘ali fikrlar bilan mohirona yashirilgan deb xulosa qilish 

mumkin[9,202].  

Xulosa qilib aytish mumkinki, Amir Temur saltanati mavjud bo‘lib turgan 

davrda buyuk ipak yo‘li bo‘ylab qo‘shni mamlakatlar bilan qizg‘in savdo aloqalarida 

choy va ot muhim mahsulot hisoblangan. Samaerxan va Xitoy (Min) davlatining 

markaziy shaharlari ot sotadigan bozorlar mavjud ekanliligi xususida mahlliy 

manbalarda ma’lumotlar keltirib o’tilgan.  Bu aloqalarning bir qismi sifatida otlar 

savdosi ham muhim ahamiyatga ega bo‘lib, Xitoyda past bo‘yli mo‘g‘ul otlaridan 

ko‘ra chaqqonroq va chopqirroq Movarounnahr otlari qadrlangan va ularni Xitoyga 

keltirish, savdo ishlarida zotdor otlar olib kelganlarga imtiyozlar berish kabi 

rag‘batlantirishlar orqali Xitoy armiyasida ot tahchilligini kamaytirishga harakat 

qilingan. Xitoy bozorlaridagi choy va ot savdosi Sohibqiron Amir Temur vafotidan 

so‘ng temuriyzoda shahzodalar Shohruh va Ulug‘bek davrlarida ham alohida etiborda 

bo‘lgan. 

